
     యమిలోకోత్తర [1]మామఃస్థితికి గోత్రాదుల్ మహాసత్త్వతా

     సముదీర్ణాత్ములు హేతుభూతములు తత్సంధార్య నే నెప్పుడున్.28

ఉ. వీరలయందుఁ గానఁబడు వేయువిధంబుల నద్భుతంబు లిం

     పారఁ బ్రదేశభేదమున నంతరముల్ జనులం దొనర్చి నా

     మేరలు దారయై నిలిచి మెచ్చగు పెంపున నుల్లసిల్లుచు

     న్నా రటుగానఁ గీర్తన యొనర్చుట కర్హులు వీరు నావుడున్.
29

క. కులగిరులఁ జూచి యద్భుత, ములు మీచందములు ధన్యమూర్తులు హేమా

     దులకు బహురత్నములకును, లలితఖనులు మీరు భువనలాలితమహిముల్.
30

వ. అన నప్పర్వతంబు లయ్యా యిట్లనకు మే మెవ్వరము విశ్వంబునకు నాధారంబు

     పితామహుం డున్నవాఁడు తదీయసృష్టిపరమాణువు లగు మాదృశులకుఁ

     బ్రశంస యెంతదవ్వు పరమాద్భుతంబు నధికధన్యంబు నగు మహాభూతం బతండ

     పొ మ్మనుటయుం గమలగర్భుపాలికిం బోయి ప్రణతుండనై కరంబులు మొగిచి.
31

మ. అతిమాత్రాద్భుతధన్యదేవుఁడవు నీ వన్యుండు నీతోడితు

     ల్యత కిం దెవ్వఁడు దేవదైత్యనరతిర్యక్సంచయస్థావర

     ప్రతతిన్ లీలమెయిం దలంపునన యుత్పాదింతు నిన్నాద్యదే

     వతగాఁ జూచుట గాదె చూపు మునిగీర్వాణార్చితాంఘ్రిద్వయా.
32

క. అనిన నుదరిపడి యతఁ డి, ట్లను నద్భుతధన్యపదము లాడకు నాది

     క్కున నాకంటెఁ గలవు విను, మనఘా యత్యద్భుతములు నతిధన్యములున్.
33

వ. అట్టి ప్రభావంబులు గలయవి వేదంబులు సూవె నాకును సత్కారార్హంబులు

     లోకతారకంబులు ఋగ్యజుస్సామంబు లస్మద్బుద్ధిబలంబు నుపబృంహితంబు సేయు

     ననినఁ దచ్చోదితుండ నై వేదంబుల నారాధించి సాక్షాత్కారంబు నొందించి.
34

తే. ధర్మములు విప్రులకును నాధారభూత, మైనమీపేర్మిచే లోకయాత్ర నడచు

     నద్భుతాతులు ధన్యులు నరయ మీర, బ్రహ్మవాక్యంబు తెఱఁ గిది భవ్యులార.
35

క. అనవుడు వేదములు తపో, ధనవర యాశ్చర్యధనదశ కర్హులమే

     యనుపమమహత్త్వకవితము, లనంతములు యజ్ఞములు సమగ్రోదయముల్.
36

వ. ఏము గల్గుటయెల్లను యజ్ఞార్థంబ యజ్ఞంబులు లేనినాఁడు మాకలిమియు నిరర్థ

     కంబ మాకుం బరమపరాయణంబులు యజ్ఞంబుల కా నెఱుంగు మనిన నేనును

     యజ్ఞంబులం బ్రత్యక్షంబు గావించి.
37

క. దేవతలు మొదలుగాఁగల, యీవిశ్వము తృప్తినొంది యెసఁగుట యరయన్

     మీవలనఁ గాదె యద్భుత, మేవిధి మీవిధము ధన్య మెంతయు నెందున్.
38

వ. అగ్నిష్టోమాదిసంజ్ఞలం బరఁగి భోగైశ్వర్యస్థితికిఁ గారణంబు లై మీర లొప్పెద

     రిప్పరమప్రభుత్వం బే మని కొనియాడుదు ననిన నాతో నధ్వరంబు లి ట్లనియె.
39

క. మాకాత్మ విష్ణుఁ డాతఁడు, గైకొని నడపంగఁ జెడక కలుగు నిరుపమో



	↑ నాదుస్థితికి

